
ādityahṛdayam 

 

tato yuddha-pariśrāntaṃ samare cintayā sthitaṃ 

rāvaṇaṃ cāgrato dṛṣṭvā yuddhāya samupasthitam || 1 || 

 

daivataiś-ca samāgamya draṣṭum-abhyāgato raṇam 

upagamyābravīd-rāmam agastyo bhagavān-ṛṣiḥ || 2 || 

 

rāma rāma mahābāho śṛṇu guhyaṃ sanātanam 

yena sarvān-arīn-vatsa samare vijayiṣyasi || 3 || 

 

ādityahṛdayaṃ puṇyaṃ sarva-śatru-vināśanam 

jayāvahaṃ japennityam akṣayyaṃ paramaṃ śivam || 4 || 

 

sarva-maṅgala-māṅgalyaṃ sarva-pāpa-praṇāśanam 

cintā-śoka-praśamanaṃ āyur-vardhanam-uttamam || 5 || 

 

raśmi-mantaṃ samudyantaṃ devāsura-namaskṛtam 

pūjayasva vivasvantaṃ bhāskaraṃ bhuvaneśvaram || 6 || 

 

sarva-devātmako hyeṣaḥ tejasvī raśmibhāvanaḥ 

eṣa devā-sura-gaṇān lokān pāti gabhastibhiḥ || 7 || 

eṣa brahmā ca viṣṇuśca śivaḥ skandaḥ prajāpatiḥ 

mahendro dhanadaḥ kālaḥ yamaḥ somo hyapāṃ patiḥ || 8 || 

 

pitaro vasavaḥ sādhyāḥ hyaśvinau maruto manuḥ 

vāyur-vahniḥ prajāprāṇaḥ ṛtukartā prabhākaraḥ || 9 || 

 

ādityaḥ savitā sūryaḥ khagaḥ pūṣā gabhastimān 

suvarṇa-sadṛśo bhānuḥ svarṇaretā divākaraḥ ||10 || 

 

haridaśvaḥ sahasrārciḥ saptasaptir-marīcimān 

timiron-mathanaḥ śambhuḥ tvaṣṭā mārtaṇḍa aṃśumān || 11 || 

                                                             

hiraṇyagarbhaḥ śiśiraḥ tapano bhāskaro raviḥ 

agnigarbho’diteḥ putraḥ śaṅkhaḥ śiśira-nāśanaḥ || 12 || 

 

vyomanāthas-tamobhedī ṛgyajuḥ sāmapāragaḥ 

ghanavṛṣṭir-apāṃ mitraḥ vindhyavīthī plavaṅgamaḥ || 13 || 

 

ātapī maṇḍalī mṛtyuḥ piṅgalaḥ sarvatāpanaḥ 

kavir-viśvo mahātejāḥ raktaḥ sarvabhavodbhavaḥ || 14 || 

nakṣatra-graha-tārāṇām adhipo viśva-bhāvanaḥ 

tejasām-api tejasvī dvādaśātman-namostute || 15 || 

 

namaḥ pūrvāya giraye paścimāyādraye namaḥ 

jyotir-gaṇānāṃ pataye dinādhipataye namaḥ || 16 || 

 

jayāya jayabhadrāya haryaśvāya namo namaḥ 

namo namaḥ sahasrāṃśaḥ ādityāya namo namaḥ || 17 || 

 

nama ugrāya vīrāya sāraṅgāya namo namaḥ 

namaḥ padma-prabodhāya mārtaṇḍāya namo namaḥ || 18 || 

                                               

brahmeśānācyuteśāya sūryāyāditya-varcase 

bhāsvate sarvabhakṣāya raudrāya vapuṣe namaḥ || 19 || 

 

tamoghnāya himaghnāya śatrughnāya-amitātmane 

kṛtaghna-ghnāya devāya jyotiṣāṃ pataye namaḥ || 20 || 

 

taptacāmīkarābhāya vahnaye viśvakarmaṇe 

namas-tamo’bhinighnāya ravaye loka-sākṣiṇe || 21 || 

nāśayatyeṣa vai bhūtaṃ tadeva sṛjati prabhuḥ 

pāyatyeṣa tapatyeṣaḥ varṣatyeṣa gabhastibhiḥ || 22 || 

 

eṣa supteṣu jāgarti bhūteṣu pariniṣṭhitaḥ 

eṣa evāgnihotraṃ ca phalaṃ caivāgnihotriṇām || 23 || 

 

vedāśca kratavaś-caiva kratūnāṃ phalameva ca 

yāni kṛtyāni lokeṣu sarva eṣa raviḥ prabhuḥ || 24 || 

  

enam-āpatsu kṛcchreṣu kāntāreṣu bhayeṣu ca 

kīrtayan puruṣaḥ kaścit nāvasīdati rāghava || 25 || 

 

pūjayasvaina-mekāgraḥ devadevaṃ jagatpatim 

etat triguṇitaṃ japtvā yuddheṣu vijayiṣyasi || 26 || 

 

asmin-kṣaṇe mahābāho rāvaṇaṃ tvaṃ vadhiṣyasi 

evam-uktvā tadāgasyaḥ jagāma ca yathāgatam || 27 || 

 

etat śrutvā mahātejāḥ naṣṭa-śoko’bhavattadā 

dhārayāmāsa suprītaḥ rāghavaḥ prayatātmavān || 28 || 

ādityaṃ prekṣya japtvā tu paraṃ harṣam-avāptavān 

trirācamya śucir-bhūtvā dhanur-ādāya vīryavān || 29 || 

 

rāvaṇaṃ prekṣya hṛṣṭātmā yuddhāya samupāgamat 

sarva yatnena mahatā vadhe tasya dhṛto’bhavat || 30 || 

 

atha raviravadan nirīkṣya rāmaṃ 

muditamanāḥ paramaṃ prahṛṣyamāṇaḥ 

niśicarapati-saṃkṣayaṃ viditvā 

suragaṇa-madhyagato vacastvareti || 31 || 

 


